
Nazirlik pambıq pulunu ala bilməyən
fermerlərə məhkəmə yolunu göstərir
Oktyabr 08, 2026

Fermerlər satdıqları pambığın pullarını ala bilmirlər (Arxiv videosu - 2026)

Kənd Təsərrüfatı Nazirliyi pambıq pullarını ala bilmədiklərini deyən fermerlərin
şikayətinə münasibət bildirib.

Son günlər müxtəlif media resurslarında və sosial şəbəkələrdə ayrı-ayrı fermerlərin

müraciətləri yayılıb; onlar bəzi pambıq tədarükçüsü şirkətlərin təhvil aldıqları
məhsulun dəyərini ödəməməsindən və ya ödənişləri gecikdirməsindən şikayətlənirlər.

Qurum bildirir ki, Azərbaycanda pambıq istehsalçıları ilə pambıq emalı və tədarükü ilə
məşğul olan şirkətlər arasında münasibətlər "Müqaviləli əkinçilik" modeli əsasında

tənzimlənir: "Müvafiq müqavilə şərtlərinə əsasən, mövsüm ərzində şirkətlərin

fermerlərə verdiyi avanslar, həmçinin mineral gübrə, pestisid, toxum və texniki

xidmətlərin dəyəri mövsümün sonunda təhvil verilən pambığın ümumi qiymətindən

çıxılır. Yerdə qalan məbləğin fermerə ödənilməsi isə məhsulu tədarük edən şirkətin

müqavilə öhdəliyidir".

Nazirlik əlavə edir ki, pambıq tədarükü və emalı ilə məşğul olan şirkətlər özəl hüquqi
şəxslər olduqları üçün onun tabeliyində deyillər. "Müqavilə şərtlərinin pozulması
halında tərəflər qanunvericiliklə müəyyən edilmiş qaydada hüquqlarının müdafiəsi

üçün məhkəməyə müraciət etmək hüququna malikdirlər", - nazirlik vurğulayır.

Xatırlatma

Ötən həftə Salyan rayonunda 100-dən çox fermer "Aztəsərrüfat" MMC-yə təhvil
verdikləri pambığın pulunu aylardır ala bilmədiklərini bildirərək şirkətin yerli
məntəqəsinin qarşısına toplaşmışdı.

Fermerlərin sözlərinə görə, onlar 2024–2025-ci illərdə şirkətlə müqavilə bağlayaraq
pambıq əkiblər, məhsul təhvil verilsə də, ödənişlərin bir hissəsi hələ də edilməyib. Onlar
ödənişlərin gecikməsi səbəbindən kredit borclarını ödəməkdə və yeni əkin mövsümünə
hazırlaşmaqda çətinlik çəkdiklərini deyirdilər.

Şikayətlərə "Aztəsərrüfat" MMC-dən münasibət almaq mümkün olmasa da, bəzi media

resursları Salyan Aqroparkı Pambıq Qəbulu Məntəqəsinə istinadən ötən il 15 oktyabr
tarixinədək təhvil verilmiş pambığın pulunun tam ödənildiyini yazır. Eyni zamanda,
mediada o da bildirilib ki,şirkətin bəzi ödənişlərdə yubanmalar olduğunu təsdiq etdiyi
və borcların ödənilməsi üçün tədbirlər gördüyü açıqlanıb.

Hərçənd bəzi şikayətçi fermerlər oktyabrın 15-nə qədər təhvil verilmiş pambığın

pulunun tam ödənilməsi barədə deyilənlərin həqiqət olmadığını iddia edirlər.

